
Мақалада «дүние бейнесі», концепт ұғымдарына қатысты зерттеулерге талдау жасалады. Концепт 

жіктелімі талданады. Мақаланың мақсаты - «тіл және таным» аспектісіндегі концепт және ұғым 

феномендерінің өзара айырмашылықтарын анықтау. Концепт адамның ойлау кодын таңбалайтын тірек бірлік 

ретінде танылады. Сондықтан концепт жүйесі шынайы әлемді танудағы адам түсінігінің «дүние бейнесін» 

құрайды. Концепт өрісі мен дүниенің ақиқат бейнесін тілде таңбалау мәселесі когнитивтік лингвистикада 

қарастырылады.  

Түйін сөздер:  концепт, дүниенің ақиқат бейнесі, ұғым, мифологема, архетип, стереотип, логосфера 

 
Кіріспе. Ақиқат дүниені тіл арқылы тану, қарапайым лексикалық бірлік пен ұғым 

атауларының жігін ажырату, белгілі бір атаудың ұғым мәртебесіне жету мүмкіндігін қарастыру 

когнитивтік лингвистика зерттеулері арқылы жүзеге асырылады. Сондай-ақ, ұлт логосферасының 

танымдық мәнін түсіну үшін де ұлт өкілі түйсінген ақиқат дүниелер (картина мира) анықталуы 

қажет. Ол үшін белгілі бір атаудың бойына, яғни өз өрісіне (перифериясына) жан-жақты мол 

танымдық ақпараттардың қалай жиналатынын, қандай когнициялық әрекеттер арқылы 

шоғырланатынын анықтауымыз қажет. Мақалада ақиқат дүниені қалыптастыру үшін, оны таныту 

үшін қандай ой механизмдері қызмет ететіні талқыланады. Ой тетіктерінің бір-бірімен сабақтасуы, 

тізбектелуі когнитивтік лингвистиканың негізгі зерттеу нысаны - концепт категориясы арқылы 

танылады. Сондықтан мақалада концепт құраушы ментальді тетіктердің қызметі сипатталып отыр.  

 Негізгі бөлім. Когнитивтік ғылымның зерттеу нысанасы – санада  бейнеленген  ақпараттар  

мен білім. Санада бейнеленген білім когнитивтік тіл білімінде  мынадай  зерттеулер  негізінде  

танылады: 

1.Таңбаның  (семиотика)  түрі  мен  типтері. 

2.Таңбада бейнеленген  мазмұн  мен  білімнің түрлері және сол білімді  таңбадан  тану  және  

ажырату  тетіктері,  яғни  интерпретация  тәртібі. 

3.Таңбаның  қалыптасуы  мен  дамуының  шарттары  (семиотикалық  онтогенез)  [1; 5]. 

Тілдің когнитивтік аспектісі білімді қабылдау, ұғыну (концептілеу),  топтастыру, 

конструкциялау, тілде бейнелеу мәселелерін қарастырады. Адамзат  үшін  дүниені  танудың  ең  

бірінші  кілті –  ұғымның,  сезімдік  негіздерден  нәр  алған  сана әрекеті, ал тілдік белгі – танымның 

сыртқы формасы.  

Б.А. Серебренников:  «Тіл  мен  ойлау  екі  түрлі  сала  болғанмен  әрқашан  өзара  қарым-

қатынаста  болады», - дей  келіп, олардың  қатынасынан «дүние  бейнесі» танылатындығын айтады. 

Оның бірі – концептілік  бейне, екіншісі – тілдік бейне. Мұның біріншісі – ұғынуға қатысты, екіншісі 

– тілде  бейнеленуіне  қатысты [2; 96-97].  Демек, «дүниенің бейнесі» деп - ақиқат немесе бейақиқат 

болмыстың  санадағы  көрінісі  деп  түсінген  дұрыс.   

Когнитивтік  бағыттың  негізгі  қызметі  –  дүниенің  бейнесін  белгілі  бір  жүйеде 

репрезентациялау. Репрезентация – алғашқы түсініктен бастап,  дамыған  бай  концептілік  жүйедегі  

түсінікке  дейінгі  санадағы  білімнің  көрінісі [3, 19б].  Демек когнитивтік тіл  білімі –  ақиқат  дүние  

туралы  санада  қалыптасқан білімді  репрезентациялау  әдісін,  заңдылығын,  теориясын  зерттейтін 

ғылым. Сонымен қатар когнитивтік тіл білімі дүние бейнесін модельдеуге, тілдік сананың 

құрылымын модельдеуге бағытталады.  

Дүние туралы түсініктің санада қалыптасуы үш деңгейлі психикалық әрекеттердің өзара 

қатынасынан туындаған нәтижесіне байланысты: біріншісі – сезімдік қабылдау (көру, есту, терімен 

сезу, иіскеп сезу, дәмін сезу, т.б.) деңгейі;  екіншісі – түсініктің қалыптасу деңгейі (қарапайым 

стереотиптер, ассоциациялар, эталондық таңбалар, жеке ситуациялар, қарапайым бейне, санадағы 

ойсуреттер, абстракция); үшіншісі – ойдың тілдік деңгейі. Санада қалыптасатын бұл операциялар бір 

дүние туралы ақпараттар жиынтығын тудырады. Осы жиынтық концепт жүйесін құрайды. Демек, 

әлем бейнесі тану үшін алдымен санада наивный силуэт болады. Бұдан туындаған ең қарапайым 

матрица санада қалыптасқан дайын шаблондарға салынады (мифологемалар, ассоциациялар, 

стереотиптер, эталондар). Санада өңделген матрица тілдік матрицаға айналады (фразеологизм, 

афоризм, мақал-мәтел, бейнелі сөз, метафора ұран, т.б.). 

Демек, когнитивтік лингвистика «сана - ойлау- таным - тіл» қатынастарында қалыптасатын 

аялық білімнің тіл арқылы жарыққа шығу үдерісін қарастырады. Дж.Тейлордың зерттеулерінде 

«Когнитивтік лингвистика бірнеше танымдық нәтижелерді біріктіруге, тұтастыруға  бағытталатын 

генеративті лингвистика» деп анықтама беріледі [4].  

Санада сыртқы әсердің көмегімен пайда болған ақпараттар адамның эмпирикалық 

тәжірибесімен толықтырылады. Онымен қоса, дүниенің онтологиялық үзіктері тілде көрініс табатын 

дүниенің қарапайым бейнесінде туындайды. Мысалы, ойдың метафоралануы – негізгі ментальді 

әрекет, дүниені тану және таныту тәсілі. Және ол жаңа білімді «ескінің көзімен» бейнелеп 

түсіндіруге бейім тұрады. Ойдағы нәтижені тіл арқылы тани аламыз.     Демек тілсіз адамның 

интеллектуалдық білімі мен рухани дүниесін анықтау мүмкін емес. Дегенмен дүниені тану тілден 

тыс санадағы таңбалар мен жағдаяттардың сол дүниенің табиғатын толық аша алу деңгейіне 

байланысты. Санадағы кейбір жағдаяттар тілде көрініс таппай, тек ойда таным ретінде сақталуы 

мүмкін. Бұндай дүниенің табиғатын дәл әрі нақты таныта алатын ситуациялар стереотиптік, яғни жиі 

қайталану барысында ғана тілдік сипатқа ие бола алады. Мысалы, М.Мақатаев поэзиясында күз 

мезгілін танытатын стереотиптік таңбалар да («қоңыр күз», «күрең күз», «құстар қайтқан кез»,) 

онымен қоса стереотиптік емес таңбалар да («ағаштар алтын сырға таққан кез», «өміріңнің 

есейгенін сезінетін кез», «жапырақ жанған кез», «сары таңды ұзақ түн») қатар қолданылып, «күз» 

концептісінің құрылымын ойсурет, сценарий фонымен танытуға негіз болған.  

Қазақ тіліндегі ақиқат дүниені тану өте жиі қолданылатын және концептуалдық құрылымды 

қалыптастыратын танымдық, тілдік жүйемен таныстырайық:  

Мифологема – мифтегі басты кейіпкер немесе басты жағдаяттың тілдік көрінісі. Оның 

тұрақты тіркестер немесе мақал-мәтелдер бойында сақталып, ұрпақтан ұрпаққа жетуі. Мәселен 

«Асан қайғы - қайғы», «Көк бөрі - тюркский народ», «Самұрық - қорғаушы, бақыт сыйлаушы» т.б. 

Мифологемалар – кез келген тілдік жүйеде ерекше орын алатын, сол ұлттың көне тарихы мен 

халқының таным-түсінігін, қияли әлемін танытатын мифтік бейнелерін, аңыз үзіктерін, 

мифологиялық ұғымдарын, аңыздық образдардың символдануы мен эталонға айналуын 

объективтендіретін тілдік бірліктер.  

Архетип – бұл белгілі бір ұлттың мәдениетінде танымал болған жеке индивидуалды санада 

тереңінен орын алған, ұрпақпан ұрпаққа тіл арқылы жетіп отырған тұрақты бейне. Мәселен, 

сараңдық ұғымының тұрақты бейнесі «Шық бермес Шығайбай». Сол сияқты суайт, алдаушы ұғымы  

- «Алдар көсе», алаңғасарлық ұғымының архетипі – Қожанасыр, т.б. 

Эталон – бұл белгілі бір дүниені ұлттық танымда бейнелі түрде сипаттап өлшеу. Мәселен, 

тілде эталондар тұрақты теңеулер арқылы көрініс табады: қазақтар үшін қулықтың өлшемі – түлкі, 

сұрқияның өлшемі – жылан, қорқақтың өлшемі – қоян, ақымақтың өлшемі – есек, алып үлкендіктің 

өлшемі – түйе, молшылықтың өлшемі – Абылайдың асы, биліктің өлшемі – қамшы, ұсақтықтың 

өлшемі – тары. Оларды тілдегі мынадай тіркестер дәйектей түседі: «жылқы мінез», «түлкідейін 

бұлғаңдап», «қоян жүрек», «түйедей алып», «Абылайдың асындай», «тарыдай шашылу», «қамшы 

ойнату» т.б.  

Стереотип – белгілі бір құбылыстың (мінездің, әрекеттің) ұлт санасында автоматты түрде 

астырт түйсігінде бейнеліп түрде таңбаланып түсіндірілуі. Оның тілдік көрінісі бейнелі тіркестер 

болып табылады: мәселен, қазақта сұлулық «Қыз Жібек», «Баян Сұлу» деген стереотиптермен 

танылса, орыстарда «красавица-примудрая» деген стереотиппен танылады, яғни қазақта сұлулық 

«қою қас, қолаң шаш, қыпша бел, ақ білек», т.б тіркестермен бейнеленсе, орыстарда «на щеке 

румяна» сияқты сипаттаулармен стереотиптенген. 

Мифологема, стереотип, эталон, архетип - бұлар тілге дейінгі санада картина мираны өңдеуші 

матрицалар болып саналады. Аталмыш өңдеуші матрицалар концептуалды құрылымның негізгі өзегі 

деп танылады. Ал концепт болу үшін тағы қандай құрылғылар қажет. Оны анықтау үшін концептіні 

тану жүйесіне назар аударайық 

Концептіні таныту мақсатында кез келген тілдік бірлік, лексикалық мағынасы бар сөздер 

қолданылады. Ал концепт ретінде барлық ұғымды ала алмаймыз, тек белгілі бір мәдениетті тануда 

қолданылатын және автор үшін маңызы зор деп танылатын күрделі ұғымдарды, ең бастысы 

жалпыадамзаттық, жалпыхалықтық, жалпыұлттық құндылықты таныта алатын ұғымдарды тани 

аламыз. Мысалы, қазақ халқы үшін киіз үй, шаңырақ, қамшы, жазық дала, көш, бөрік, бесік, 

домбыра, тұмар т.б сөздер лингвомәдени бірлік ретінде ұлттық-мәдени концепт деп таныла алады. 

Ал орыс халқы үшін баспалдақ, қоңырау лингвомәдени бірлік ретінде мәдени концепт деп танылады.  

  Концепт пен ұғымның басқа да өзгешеліктері бар: ұғым өз бойына мәнді, маңызды 

белгілерді жинайды, ал концепт – бұнымен қоса, мәнді емес қасиеттерін де қамтиды. Ұғым 

құрылымына қарағанда концепт құрылымының шеңбері едәуір кең. Концепт пен ұғымды оның 

құрылымдары арқылы ажыратуға болады. Ұғым құрылымында тек мазмұндық, анықтамалық  

элементтер болады, оған концептілік құрылымдағы барлық компонент ене бермейді. Концептінің 

мағыналық, сипаттамалық қырынан басқа да әрқашан эмоционалды, экспрессивті, бағалауыш 

сәулелері көрінеді [3]. Яғни концепт бойынан адамның зат не құбылыс (дүние) туралы жағымды, 

жағымсыз бағасы, әсері, эмоциясы, ойы, танымы көрінеді.  

 А.П. Бабушкин концепт пен ұғым терминдерін ұқсас деп танып, ғылыми  саладан оның бірін, 

яғни «ұғымды» ығыстырып шығаруды ұсынады. «Қазіргі таңда тілші ғалымдар «ұғым» терминін 

классикалық мәнінде қолдана бермейді, оның орнына концепт деп аталатын ойлау конструктісін 

қолданғанды жөн көреді» [5;14б]. Н.Н. Болдырев, керісінше, екі терминнің де қолданылу аясы бар 

деп есептеп, оларды былай ажыратады: «Егер ғылыми танымда ұғымның көлемі (берілген дүниені 

толықтыратын белгілер мен қасиеттерінің жиынтығы) және мазмұны (ондағы бір немесе бірнеше 

нысан белгілерінің біріккен жиынтығы) болса, ал концептіде ұғымның мазмұндық бөлігі ғана 

көрінеді [6, 29б]. 

Қазіргі тіл білімінде «концепт» ұғымы кең мағынада қолданылады және тілдің семантикасын 

бейнелеуде немесе тілдің мағынасын айқындауда концептілік құрылымға сүйенеді. Сонымен, 

концепт пен ұғым – ғылымда екі түрлі термин. Ұғым – логика мен философия термині, ал концепт – 

когнитивтік тіл білімі термині. Концепт пен мағына біржақты ұғымдар емес. Концепт дүние туралы 

тұрақты мәліметтер жинайды, ал сөз өз мағынасымен концептінің бір элементін ғана танытады. 

Дегенмен концептіні анықтауда оны танытып тұрған мағыналар мен сөйлемдерге, дискурсқа 

сүйенеміз. Концепт зат не құбылыстың семасы арқылы да танылады. Бірақ  ол мазмұн – жадыда 

саналы түрде автоматты сақталған форма.  Концептіні  барлық  жағдайда бейне деп тани алмаймыз, 

себебі, ол бірде  бейне ретінде, бірде жалпы идея  ретінде  танылады. Сөздің мағынасы концепт 

қалыптастырушы материал ретінде  қызмет атқарады. Сондықтан  да концепт терминіне түсінік 

беруде санадағы  ментальді  бейнелерден  бұрын  сөздің  мағынасы  бірден  тілге  тиек  болады.  

Концепт терминін  анықтау  сөз  мағынасының  қалыптасуына  үңілуден  туындайды.   

 В.Виноградов зерттеулерінде сөз мағынасы ұғым белгілермен сәйкестендіріліп,  «ақиқаттың  

үзігі» формасында танылған [7, 16б]. Б.А.Серебренниковтердің зерттеулерінде де сөз мағынасын 

санадағы  мазмұнның бейнеленуімен таныту басым  көрінеді  [8, 193б].  Демек  сөз мағынасы  

санадағы  ұғымның  мазмұнына  қызмет етеді. Сөз  мағынасын  сана  әрекеті арқылы танылатын, 

ойлау субстратының  бір элементі  деп  тануға  болады. 

Тіл білімінде концепт кешенді қолданыстағы ұғым болғандықтан, әр қырынан қарастырылды. 

1. Лингвомәдениеттанымдық аспектіде, концепт  –  ақиқат  дүниенің  санадағы  мәдени, 

рухани, этикалық,  әлеуметтік  танымын  айқындайтын бірлік ретінде танылады. (Н.Д. Арутюнова, 

А.М.  Мороховский,  Д.С. Лихачев  т.б.). 

2. Психолингвистикалық аспектіде концепт – ақиқат дүние туралы  психикалық  қабілеттер  

(қабылдау,  жадыда  сақтау,  көру,  есту,  ұғыну,  сезу)  арқылы  қабылданған алғашқы  ментальді 

түсініктер ретінде танылады. (Р.И. Павиленис,  Дж.  Келли,  Дж.  Каган).   

3. Лингвокогнитивтік  аспектіде,  концепт  – ақиқат  дүниенің  санада  жан-жақты 

жинақталып тұжырымдалған ақпараттары мен когнитивтік семантикасы  арқылы  танылған  көрінісі  

(бейнесі).  Әрбір  концепт  тіл  арқылы  көрініс  табады, концептіні танытуда тілдік семалар  қызмет  

атқарады.  (Е.Н.Кубрякова,  А. Вежбицкая). Дүниені танытатын әрбір сема санада фрейм, сценарий, 

ойсурет, схема секілді фонға салынған ситуациялар мен бейнелер арқылы таңбаланады. 

Британдық ғалым В. Эванстың зерттеуінде: «Санадағы ақиқат дүниені таңбалайтын бірліктер 

-  лексикалық концептілер, когнитивтік модельдер және мағына конструктілері» деп көрсетіледі [9].  

Концепт  ұғымына  берілген  тұжырымдарды  зерттеу  нәтижесі концептіні танытатын  

критерийлерді ұсынуға негіз болды: концепт дүниенің  құндылықтарын танытады; концепт  санадағы  

дүниенің мәнін  бейнелейді; тіл  арқылы  объективтенеді; жеке адамның  біліми  деңгейін  танытады; 

белгілі  бір  ұлттың  мәдени  деңгейі  мен  ділін (менталитетін)  көрсетеді; әрбір  ұлттың танымдық  

белгілерінің  мазмұнын  ажыратады;  Мысалы:  қазақ  халқында  танылған  «шаңыраққа  қара  ту  

тігу»  фреймі  «өлім»  концептісін  танытады;  тұлғаның  өзіндік  танымдық  стилін  айқындайды; 

концепт – адам тәжірибесіндегі идеалды түсініктің ең кішкене бірлігі;  концепт – білімді тарату, 

сақтау және оны өңдеудің негізгі бірлігі; концепт - белгілі бір мәдени болмыстың негізгі ұясы . 
Бүгінгі таңда тұрақты анықтамаға ие бола алмай отырған концептінің негізгі себебі: оның 

дүниенің әлеуметті-психо-мәдени жағын қатар қамти отырып, күрделі көп қырлы құрылымнан 

қалануында. Бұл құрылым сол тілде сөйлеушінің ойлау, түйсіну әрекеті арқылы жүзеге асып қоймай, 
мәңгілік толығу, талқылау үстінде жүреді. Дегенмен «концепт» ұғымын жан-жақты таныту үшін 
мынадай тұжырымдардың өзі де жеткілікті: «Концепт – бұл белгілі бір этномәдениетті 
сақтаушыларды сипаттайтын немесе ондағы лингвомәдени ерекшеліктерді айқындайтын 
семантикалық білім. Концепт этникалық дүниетанымды бейнелей отырып, этникалық дүниенің 
тілдік бейнесін уәждейді. Бұнымен қоса «үй» құруға арналған кірпіш ретінде реттеліп, толыға түседі 
(М. Хайдеггер бойынша). Концепт – адам әрекетінің әрбір болмысын, мәнін айқындайтын білім 
кванты. Ол сөз мағынасынан туындамайды, керісінше, адамның өзіндік жеке және ұжымдық 
(халықтық) тәжірибесінен туындайды (Д.С. Лихачев бойынша). Концепт бағалауыш, эмоционалды, 
экспрессивті әсермен толығып отырады (В.А. Маслова).  

 Поэтикалық мәтінде автордың концептісін таныту және қолдану  шеберлігіне  қарай  оны  әр  
деңгейде  топтастыруға  болатыны  анықталды.   Мәтінде концептілер мазмұндық, қолданымдық, 
түрленімдік көрінісіне  қарай  ажыратылады. Концептілердің санада танылу деңгейіне  қарай, ақиқат 
дүниенің болмысы мен өзіндік ерекшелігіне қарай  метафизикалық, ұлттық-мәдени, эмоционалдық 
концептілер деп  шартты түрде жіктеуге  болады.   

Метафизикалық  концепт – (жан, өмір, өлім, тағдыр, жалғыздық,  махаббат)  ақиқат  немесе  
бейақиқат дүниедегі абстракцияның,  жоғары  дәрежедегі құндылықтарын танытатын ментальді 
мазмұн.  Метафизикалық  концептілер  перцептивтік,  сенсорлық  қабылдау,  яғни  сезіну  әрекеті 
арқылы рухани құндылықтарды тану  нәтижесінде  ғана   хабарланады. Адам тәжірибесі арқылы ғана 
танып білуге болатын, құбылысты даму барысында ғана түсінуге болатын ұғымдарды көзбен көріп, 
қолмен ұстап тану мүмкін емес. Сондықтан философиялық мәні басым, адамның қажеттілігін өтейтін 
абстрактілі ұғымдарды нақты тұрақталған дефинициялармен танытуға болмайды. Оны адам қалай 
сезінеді, қалай басынан өткереді, сол әсері арқылы танытады. Мысалы, ұжым не тұлға санасындағы 
адамзат құндылығын танытатын «өмір»  метафизикалық концептісінің қазақ поэзиясында алма кезек  
жарысып жатқан жақсы мен жаманның, бақыт пен қайғының  арпалысқан күшті динамикалық 
қозғалысы ретінде танылуы басым көрінеді. Өмір солай күйзеліс, жұлқыс көп. Болсын мейлі, дінің 
түз, тұрмыс тоқ. (М.Шаханов); Өмір деген– өрекпіген бір ағын. (М.Шаханов);  Өмір – жарыс, 
жасық жандар ұтар ма?(К.Ахметова); Өмір деген өзі де бәйге емес пе?! (Ф.Оңғарсынова);   Өмір – 
ат жабысамын жалына мен. (Т Молдағалиев); Өмір деген– буырқанған дария (Т.Молдағалиев); Өмір 
деген осынау майданда бұл, қолбасы да, қорқақ та сайраңдап жүр. (М.Мақатаев); Өмір – теңіз, ол 
теңізде мен шабақ (М.Мақатаев). Қазақ поэзиясында «өмір» концептісінің қозғалыс, арпалыс 
ситуациясында таныту үшін бәйге, бәйгеге салынған аттың әрекеті, ағын су, өзен, теңіз дариясы, 
теңіз толқыны, майдандағы фрагменттер өмір ұғымын танытатын қарапайым түсініктердің көрінісі  
ретінде алынған. 

Ұлттық-мәдени концептілер. Тек ұлттық танымда ғана жан-жақты ақпаратымен жүйеленіп, 
сол ұлттың мәдени құндылығын көрсететін концептілер (дала, көш, домбыра, қамшы, тары). 
Мысалы, «дала» концептісі қазақтың өмірін, жайлауын, мал шаруашылығын, дарқан кеңдікті, 
жазықтықты объективтендіреді. Автор танымында дала кеңдік эталоны ретінде алынып, қазақтың  
кең байтақ жеріндегі ұлттық-мәдени өмірді, яғни қазақ даласындағы жырмен ұйықтап, жырмен 
оянған еркіндікті сүйетін халықтың болмысын сипаттайды. Мысалы, ойсурет құрылымында 
танылуы: Жатыр дала шалқасынан жалаңаштап кеудесін, кеудесінде ұланғайыр қыбыр-қыбыр 
тіршілік. Схемалық құрылымда танылуы:  Қазақ жері – алып бір қара қазан, қазанда қайран 
жұртым қуырылды. Мұндағы лингвомәдени бірлік – қара қазан. Сценарийлік құрылымда танылуы: 
Қашаннан жерік қара Жер, жесірдің қайғы-мұңына; Дала, дала... Сал дала селеулеген. Жырмен 
ұйықтап оянған өлеңменен;  Дала деген – күйсандық бұл қазаққа, Абай десе құлағы елеңдеген; Уһ, 
дала! Дала толған көл-көсір жыр, Дала –қобыз, тұтпайды пернесін кір. 

Эмоционалды концептілер (қуаныш, қайғы, бақыт, мұң). Кейбір ақиқат дүниелер адам  
санасындағы  эмоционалды,  ашулы (аффективті)  көңіл-күйі  арқылы, ішкі сезімі арқылы танылады. 
Мысалы уайым ұғымы жағымсыз мағынада танылатыны, оның «сары уайымға салыну, күйзелу, 
көңіл-күйі болмау» деп объективтенетіні белгілі. Бірақ оны нақты денотатпен көрсете алмаймыз. Ал 
М.Мақатаев поэзиясында «уайым» концептісі тұман, бұлт бейнелерімен күңгірт, бұлдыр, түсініксіз, 
ауыр пәс күйге ену белгілері арқылы береді. Отырмын ой тұманы шытырманды басымды 
бейуақыт қоршап алды; Шұғыла боп содан соң ашылдағы, бұлтымды таста серпіп басымдағы.     

Концептілердің әртүрлі ассоциативтік түсінікте танылу деңгейіне қарай   контраст  
концептілер  және  калейдоскоптық  концептілер  деп  топтастыруға  болады. 

Контраст концептілер ─ бірінсіз бірі болмайтын, бірін екіншісі толықтырып отыратын 
немесе бірінен кейін бірі жүретін, тіпті бір біріне қарама-қарсы тұратын ақиқат дүниелердің 
жұптасып қана танылуы (Өмір/өлім, қала/дала, бақыт/қайғы).  Поэтикалық мәтінде «өмір/өлім» 

контраст концептілері  «бұл  дүниеге  кірдім  де  қайта  шықтым»  ситуациясы  арқылы  танытады. 
«Қала/дала» контраст концептілері «Мотордың  дауысын  есіте шаршадым, жамырап  жатқан  

жас төлдің үнін аңсадым» деген денотатты ситуациялар арқылы танылып тұр.  
 Бейнелі   концептілер  – бір ғана ақиқат дүниенің санада әр алуан  концептілік  

құрылымдарға салынып  бірнеше концепт типтерінде (ойсурет, сценарий, схема, фрейм) көрініс 
табуы. Ақиқат дүниенің әрбір үзігін (фрагментін) қалыптасқан (стереотиптік) таным шеңберінде 
емес, қалыптаспаған (стереотиптік емес) танымда ұғыну сол дүниені алуан түрлі жағдайда 
объективтендіруге мүмкіндік береді. Мысалы, М. Мақатаев  поэзиясында  «тағдыр» концептісі  
бірде  «шыр  айналған  көбелек»  кейпінде  танылса,  бірде  «аяққа  жармасқан  мыстан»  бейнесінде  
объективтенеді,  бірде  «қолына  қамшы  ұстаған  ұры  арбакеш»  бейнесімен  беріледі,  бірде 
«жағада сауға сұрап  жүрген  қайыршы» кейпінде  танылады. Бұл  бейнелер «тағдыр» концептісінің 
стереотиптік емес, тұлғалық танымын көрсетеді де «өмірде жолы  болмау»,  «құдайдың ісі», 
«пешененің жазуы», «маңдайға жазғаны», «өмірдегі құдайдың бұйрығы» деген стереотиптік 
танымдардың мазмұнымен астасып жатады.         

Тұлға не ұжымның концептіні тілдік таңбалармен объективтендіру шеберлігіне қарай 
эстетикалық-көркем танымда объективтенген концептілер және логикалық-позитивті 

танымда объективтенген концептілер деп шартты түрде бөлуге болады. Концепт теориясында 
эстетикалық-көркем танымда объективтенген концептілер маңызды болып саналады. Себебі оның 
бойынан ұғым тудыру, атау беру, түсінік  қалыптастыру,  бейнелеу,  ассоциативті,  эмотивті  модусін  
анықтау  сияқты қасиеттерді көруге болады.  Эстетикалық-көркем танымда объективтенген 
концептілер  әрқашан  индивидуалды.  Мұнда  логикалық  ойлау  заңдылығы  мен шектілігі 
сақталмайды. Логикалық танымда объективтенген   концептілерге  жалпыадамзаттық, әлеуметтік  
идеялар  тән.  Ал эстетикалық-көркем танымда объективтенген концептілерге -  жеке  тұлғаның  
фантазиялық  немесе қиялдан  туған  бейнелері тән. Логикалық-позитивтік концептілерде сезімдік,  
иррацоналдық  қабылдаулардан  бұрын,  логикалық  ойлау  тетіктері  мен ой модельдерін құру 
әрекеттері басым. Эстетикалық-көркем   концептілерді объективтендіруде  сезімдік  бейнелеу 
әрекеттері белсенді  қызмет атқарады. Мысалы: «Түн» - Тәуліктің кешкі уақыттан  таңертеңгілікке  
дейінгі  аралығы. Немесе «Ай»  -  түнде  жерге жарық  сәуле  беріп  тұратын  планета. (логикалық 
танымда объективтенген концепт).  «Түн  -  шашын  жайған  албасты»,  «Түн  -  қара  кілем», «түн-
меңіреу, мылқау» Немесе «Ай» - Жарты ай тұр шар аспанда – тозған таға, Үскірік үрлей ме әлде 
қозғалта ма?  (эстетикалық-көркем танымда объективтенген концепт). Логикалық танымдағы 
концептілер ақиқатқа  негізделеді  және  логика (ойлау)  заңдылығына  сүйенеді.  Ал  эстетикалық-
көркем  танымдағы концептілерде  ассоциация,  фиксация,  жұмбақ,   жалған  ойлау  әрекеттері  
басым  болады.  Бірақ бұндай танымда заңдылық  болмайды  деп  түсінбеу керек. Онда  автордың өз  
заңы  мен  өз  жүйесі болады.  

Дегенмен  қай  концепт  болсын  санадағы  ақиқат  дүниенің  бөлшегін  танытуға  
бағытталады.  Концептілер әрқашан идеалды және олар санада әмбебап заттық код (Н.И. Жинкин 
бойынша) бірлігі арқылы таңбаланады. Әмбебап заттық код бірлігі – бұл адамның тұлғалық сезіну 
тәжірибесі негізінде көрінген индивидуалды сезімдік бейнелер. Санада концепт бейне түрінде 
туындайды, кейін ол абстракция деңгейіне жеткенде сезімдік бейнеден ой бейнеге ауысады. Мәселен, 
«қорқыныш» концептісі тактильді сезіну, яғни дененің мұздауы, қалшылдап дірілдеу сезімдерінен 
туындайды: «төбемнен су құйғандай», «денем мұздап кетті», «тұла бойымды қорқыныш биледі», 
«дір-дір ету», «тісі-тісіне үйлеспеу» т.б. Осы ойымызды нақтылау үшін Р.И. Павиленистің пікіріне 
сүйенеміз: «Әрбір концептіні меңгеру үшін санада қалыптасқан құрылымын анықтау керек. Бұл 
құрылымда субъектінің байқаған, бақылаған, таныған біліми ақпараттарының шоғыры жүйеленген. 
Бұл жиынтық концептілік жүйеге ұласады [10]. 

Қорытынды. Қорыта келгенде, тіл көмегімен санада қалыптасқан концептуалдық 
құрылымдар индивидтің өзекті тәжірибесінен гөрі, мүмкін көрінетін өзіндік танымы арқылы 
құрылады. Бұл концептуалдық жүйедегі сан алуан концептілер бір мағыналы сөздермен берілсе, 
оның әрқайсысы әртүрлі ұғым қалыптастырады. Адамның  барлық танымдық әрекетіне дүниені 
тануға бағытталған бір дамушы үрдіс ретінде қарау керек, себебі бұл әрекеттер нысанның ұқсастығы 
мен айырмашылығын ажыратудан басталады. Осы ой әрекеттерінің нәтижесінде концепт 
қалыптасады. Концептіні анықтау үшін дүниенің кейбір аса ерекшеліктері мен заттық 
құндылықтары, олардың нысандармен  қатынасын, олардың қызметі мен оларға берілген ұжымдық 
сананың сипатын әрі бағасын айқындап алу керек. Дегенмен концептіні анықтаудың жолын 
когнитологтар шешіп бергенмен, концептінің өзі неден туындайтынына терең бара қойған жоқ.  
Концептілер бақыланған, қиялдан туған бейнелерді өзара ұқсастырады. Бұл ұқсас дүниелердің ортақ 
белгілерін бір ортаға жинақтайды. Бұл білім санада сақталып, субъектінің тәжірибесі ретінде оның 

концептуалдық жүйесінің құрылымдық элементтеріне айналады. Екі не одан да көп әртүрлі 
нысандардың (бейне, дүние) әрқайсысы бір элемент ретінде категорияның құрамына ене алады. Бұл 
белгісі төңірегіне жинақталған дүниелер бір класқа ене алады. Әрбір класс топтаса келіп, 
категорияны құрайды. Сол арқылы концептінің негізі жасалады. Ең бастысы концепт ұлттың 
логосферасын жинақтауға, ұлттың ақиқат дүниені тану тәжірибесін сақтауға, яғни ұлттық мәдениет 
пен құндылықтардың ақиқат дүние бейнесін сол қалпында санада қаттап, тіл арқылы ұрпақтан 
ұрпаққа жеткізуге негіз болады.  

В статье рассматривается эволюция взглядов на понятие «картина мира», осуществляется обзор 
существующих точек зрения относительно определения концепта на современном этапе, формулируется 
основное представление о концепте, принятое в настоящем исследовании. В статье анализируются  вопросы о 
существующих в современной лингвистической литературе классификациях концептов. Цель статьи  - 
рассмотреть основные различия между двумя феноменами языка: концептом и понятием. 
Концепт определяется как дискретное ментальное образование, являющееся базовой единицей мыслительного 
кода человека. Система концептов образует картину мира, в которой отражается понимание человеком 
реальности. Анализом проблемного поля концептов и осмыслением языковой картины мира занимается 
когнитивная лингвистика.  

The article discusses the evolution of views on the concept of "picture of the world" (real world), provides an 

overview of existing views on the definition of the concept at the present stage, formulates the basic concept of the 
concept adopted in this study. The article analyzes the questions about the classifications of concepts existing in 
modern linguistic literature. The purpose of the article is to consider the main differences between the two phenomena 
of the language: concept and notion. A concept is defined as a discrete mental formation that is the basic unit of a 
person’s mental code. The system of concepts forms a picture of the world, which reflects the human understanding of 
reality. Cognitive linguistics deals with the analysis of the problem field of concepts and the comprehension of the 
linguistic picture of the world. 

